
   Ун чухне-и? Именчĕклĕ хĕрччĕ,

Эсĕ пулнă чылай аслăрах.

Сарă тумлă, сар çулçăллă кĕрччĕ.

Шурă-шурă хулаçăм асрах.



Нихăçан тĕл пулман çын сăнарĕ

Вылянатчĕ ир-каçăн умра.

Кĕтеймерĕм çав, пурнăç васкатрĕ,

Атăл хумĕ пек пурнăç кăра.



Эпĕ çуннă, шутланă, шутланă,

Сан сăнна усраса чĕрере.

Унтанпа миçе тутăр шупкалнă,

Миçе çумăр йĕпетнĕ çĕре.



Çулланса хĕрĕхе çывхарсассăн

Тĕлпулу çулĕ тупăнчĕ тин.

Тинкерсе ан сывла ĕнтĕ ассăн,

Тахçанах хунемешĕн эп кин.



Тăнлава шурă çӳç те иленчĕ.

Ватăлсан та-мĕн, ĕмĕр — асрах.

Эпĕ юлăп. Именчĕклĕ хĕрччĕ...

Эсĕ пулăн чылай аслăрах.

  